
MEABHRÁN MÍNIÚCHÁIN 

1. COMHTHÉACS AN TOGRA 

• Forais agus cuspóirí an togra 

Rialaítear cánachas ar tháirgí fuinnimh agus ar leictreachas san Aontas le Treoir 2003/96/CE 

ón gComhairle (dá ngairtear an ‘Treoir’ anseo feasta). Sonraítear sa Treoir cé na táirgí atá 

inchánach, na húsáidí a fhágann go bhfuil siad inchánach agus na híosrátaí don cháin nach 

mór a ghearradh orthu ag brath ar cé acu a úsáidtear nó nach n-úsáidtear iad mar bhreosla 

mótair, chun críoch áirithe tionsclaíoch nó tráchtála nó le haghaidh téimh. 

De bhun Airteagal 19(1) den Treoir, féadfaidh an Chomhairle, ag gníomhú di d’aon toil ar 

thogra ón gCoimisiún, aon Bhallstát a údarú chun díolúintí breise ó dhleachtanna máil nó 

laghduithe breise ar rátaí dleachtanna máil a thabhairt isteach i gcomhair breithnithe sonracha 

beartais. 

Is é is cuspóir don togra seo cead a thabhairt don Fhrainc leanúint de laghdú a chur i bhfeidhm 

ar an ráta cánachais ar pheitreal gan luaidhe a úsáidtear mar bhreosla mótair agus a ídítear i 

ranna na Corsaice d’fhonn na costais bhreise a eascraíonn as iargúltacht gheografach agus 

deacrachtaí soláthair a fhritháireamh i bpáirt. 

An iarraidh agus a comhthéacs ginearálta 

Le Cinneadh 2007/880/CE ón gComhairle an 20 Nollaig 2007 údaraíodh don Fhrainc ráta 

laghdaithe dleachta máil a chur i bhfeidhm maidir le peitreal gan luaidhe a úsáidtear mar 

bhreosla mótair agus a ídítear i ranna na Corsaice ar choinníoll nach dtéann an laghdú thar an 

gcostas breise iompair, stórála agus dáilte i gcomparáid le mórthír na Fraince. Le Cinneadh 

Cur Chun Feidhme 2013/192/AE ón gComhairle an 22 Aibreán 2013 agus le Cinneadh Cur 

Chun Feidhme (AE) 2019/372 ón gComhairle an 5 Márta 2019 údaraíodh don Fhrainc 

leanúint de ráta laghdaithe cánachais a chur i bhfeidhm maidir le peitreal gan luaidhe a 

úsáidtear mar bhreosla mótair agus a ídítear i ranna na Corsaice i gcomhréir le hAirteagal 19 

de Threoir 2003/96/CE.  

Is é is cuspóir do na Cinntí sin cead a thabhairt don Fhrainc na costais bhreise a eascraíonn as 

iargúltacht gheografach agus deacrachtaí soláthair a fhritháireamh i bpáirt. Agus na Cinntí sin 

á gcur i bhfeidhm, cuireann an Fhrainc laghdú EUR 1 in aghaidh an heictilítir de pheitreal gan 

luaidhe i bhfeidhm. 

Le litir dar dáta an 31 Deireadh Fómhair 2024, d’iarr údaráis na Fraince údarú chun leanúint 

de laghdú EUR 1 in aghaidh an heictilítir a chur i bhfeidhm ar feadh tréimhse 6 bliana, ón 1 

Eanáir 2025 go dtí an 31 Nollaig 2030. Chuir údaráis na Fraince faisnéis bhreise ar fáil le litir 

dar dáta an 27 Samhain 2024. 

Mar a rinneadh sna hiarrataí roimhe seo, áitíonn údaráis na Fraince go bhfuil gá leis an laghdú 

ar ráta na dleachta máil chun cuid den phraghas níos airde ar pheitreal gan luaidhe a 

fhritháireamh. Fanann praghas caidéil an pheitril gan luaidhe sa Chorsaic níos mó ná 10 % 

níos airde ná an praghas ar an meán i mórthír na Fraince. Dar le húdaráis na Fraince, is ann 

don chostas breise sin mar gheall ar roinnt cúiseanna éagsúla. Is ar muir amháin a 

sholáthraítear breosla chuig an gCorsaic, rud a mhéadaíonn praghas deiridh an bhreosla. Tá 

iompar breoslaí de bhóthar chuig stáisiúin seirbhíse níos costasaí freisin, toisc go gcuireann an 

tír-raon sléibhtiúil le hagaí iompair. Mar thoradh ar shéasúracht an éilimh, atá nasctha le 

séasúr turasóireachta an tsamhraidh, bainistítear stoic díreach in am agus tá an baol ann go 

mbeidh cuótaí ina gcúis le costais shuntasacha bhreise, toisc go bhfuil toilleadh stórais íseal 

ag iostaí ola na Corsaice. 

Chuir an Fhrainc in iúl freisin go dtagann an beart faoi bheartas sonrach an rialtais i bhfabhar 

na forbartha sa Chorsaic, a bhfuil údar leis mar gheall ar na míbhuntáistí a bhíonn ag oileáin. 

De réir údaráis na Fraince, tá sé d’aidhm ag an maolú sin freisin na heasnaimh struchtúracha i 

soláthar an iompair phoiblí sa Chorsaic a cheartú arb é tír-raon sléibhtiúil an oileáin is cúis 

leo, mar atá gréasán iarnróid an-teoranta agus gréasán bóithre aimhréidh. 

Forálacha sa réimse a chumhdaítear leis an togra 

Treoir 2003/96/CE ón gComhairle an 27 Deireadh Fómhair 2003 lena ndéantar athstruchtúrú 

ar an gcreat Comhphobail le haghaidh cáin a ghearradh ar tháirgí fuinnimh agus ar 

leictreachas.  

Measúnú ar an mbeart faoi Airteagal 19 de Threoir 2003/96/CE 

Breithnithe sonracha beartais 

Léitear Airteagal 19(1), an chéad fhomhír, den Treoir mar a leanas:  

‘Sa bhreis ar na forálacha a leagtar amach sna hAirteagail roimhe seo, go háirithe in 

Airteagail 5, 15 agus 17, féadfaidh an Chomhairle, ag gníomhú di d’aon toil ar thogra ón 

gCoimisiún, aon Bhallstát a údarú chun díolúintí nó laghduithe sa bhreis a thabhairt isteach i 

gcomhair breithnithe sonracha beartais.’ 

Cuireann an t-idirdhealú cánach tomhaltóirí peitril gan luaidhe sa Chorsaic ar bhonn níos 

cothroime le tomhaltóirí comhchosúla ar an mórthír tríd an gcostas breise a íocann tomhaltóirí 

sa Chorsaic a fhritháireamh i bpáirt. Dá bhrí sin, comhlíonann an beart atá beartaithe cuspóirí 

áirithe de chuid an bheartais réigiúnaigh agus comhtháthaithe.  

Ní théann an laghdú cánach thar na costais bhreise a bhaineann le hiompar agus dáileadh a 

íocann tomhaltóirí sa Chorsaic. Tá an laghdú EUR 1 in aghaidh an heictilítir ar chostas peitril 

gan luaidhe i bhfad níos lú ná an difríocht idir na praghsanna deiridh faoi seach.  

Tá an ráta laghdaithe cánachais ar thomhaltas peitril gan luaidhe a chuirtear i bhfeidhm sa 

Chorsaic faoi láthair (EUR 67,29/hl) fós i bhfad níos airde ná íosleibhéal an Aontais a leagtar 

síos le Treoir 2003/96/CE (EUR 35,90/hl).  

Comhsheasmhacht le beartais agus le cuspóirí eile de chuid an Aontais 

Nuair a scrúdaíonn an Coimisiún iarraidh, cuireann sé san áireamh feidhmiú cuí an mhargaidh 

inmheánaigh, an gá atá le hiomaíocht chóir a áirithiú agus cur chun feidhme bheartais sláinte, 

chomhshaoil, fuinnimh agus iompair an Aontais.  

Tá an beart inghlactha maidir le feidhmiú cuí an mhargaidh inmheánaigh agus maidir leis an 

ngá atá le hiomaíocht chóir a áirithiú. Níl ann ach féachaint leis na costais bhreise a bhaineann 

leis an stádas oileáin atá ag an gCorsaic a fhritháireamh i bpáirt. I bhfianaise chineál iargúlta 

agus oileánach na ranna lena mbaineann sé agus mheasarthacht an laghdaithe ar an ráta - atá, 

thairis sin, an-ard i gcomparáid le híosleibhéal an Aontais - ní mheastar go dtiocfaidh 

athruithe ar ídiú breosla de thairbhe an bhirt, trí thomhaltóirí ó lasmuigh de na limistéir sin a 

mhealladh. 

Ós rud é go meastar go mbeidh éifeacht an fhaoisimh cánach ar an iompar neamhshuntasach, 

agus go bhféadfaí beartais chúiteacha a aimsiú le haghaidh aon éifeacht imeallach a 

d’fhéadfadh a bheith ann, níl an beart ar neamhréir le beartais sláinte, chomhshaoil, fuinnimh 

ná iompair an Aontais. 

Tréimhse chur i bhfeidhm an bhirt agus forbairt chreat an Aontais maidir le Cánachas 

Fuinnimh 

Leagtar síos in Airteagal 19(2) de Threoir 2003/96/CE, don chineál seo birt, uastréimhse 6 

bliana, agus an fhéidearthacht ann é a athnuachan. Is ón 1 Eanáir 2025 go dtí an 31 Nollaig 

2030 a mhairfidh an tréimhse bhailíochta a iarradh i dtosach báire, ar tréimhse í atá laistigh 

den tréimhse uasta a cheadaítear le hAirteagal 19 den Treoir maidir le Cánachas 

Fuinnimh. Tar éis plé idir údaráis na Fraince agus an Coimisiún, go háirithe i bhfianaise an 

athbhreithnithe atá beartaithe ar Threoir 2003/96/CE1, comhaontaíodh dáta foirceanta níos 

luaithe, mar atá, an 31 Nollaig 2028. Agus é á chur san áireamh nach bhfuil aon tionchar 

diúltach ag an socrú atá ann faoi láthair ar thrádáil laistigh den Aontas agus ar an leibhéal 

ginearálta cánachais ar bhreoslaí sa Fhrainc, chun deimhneacht dhlíthiúil a áirithiú don 

réigiún, molann an Coimisiún an t-údarú a iarradh a dheonú ar feadh 4 bliana, i.e. ón 1 Eanáir 

2025 go dtí an 31 Nollaig 2028. Ina theannta sin, chun nach ndéanfar dochar d’fhorbairtí 

ginearálta a dhéanfar amach anseo ar an gcreat dlíthiúil atá ann cheana, is iomchuí a fhoráil, i 

gcás ina ndéanfadh an Chomhairle, ag gníomhú di ar bhonn Airteagal 113 den Chonradh, 

córas modhnaithe ginearálta a thabhairt isteach chun cáin a ghearradh ar tháirgí fuinnimh nach 

ndéanfaí an t-údarú a oiriúnú ina leith, go rachadh an Cinneadh seo in éag an lá a thiocfaidh 

na rialacha ginearálta sin chun bheith infheidhme. 

Dá nglacfadh an Chomhairle córas nua den sórt sin agus dá measfadh an Coimisiún go bhfuil 

údar maith fós leis an údarú atá beartaithe leis seo, dhéanfadh sé imscrúdú, go dearfach agus 

go tráthúil, ar aon iarraidh ón bhFrainc ar údarú comhchosúil arna oiriúnú don chóras nua sin, 

chun foráil a dhéanamh maidir le leanúnachas an togra seo. 

Rialacha maidir leis an státchabhair 

Áitíonn údaráis na Fraince nach Státchabhair é an beart toisc go bhfuil sé dírithe ar 

thomhaltóirí deiridh agus go bhfuil feidhm aige gan idirdhealú bunaithe ar náisiúntacht ná ar 

thionscnamh na dtáirgí. Mar sin féin, d’fhéadfadh sé gur Státchabhair é an beart i gcomhréir le 

hAirteagal 107(1) de CFAE. Ós rud é go bhfuil na rátaí laghdaithe os cionn íosleibhéil an 

Aontais, is cosúil go dtagann an beart faoi Airteagal 44 de Rialachán (AE) 651/2014 ón 

gCoimisiún, lena sonraítear na coinníollacha faoinar féidir cabhair i bhfoirm laghduithe ar 

chánacha faoi Threoir 2003/96/CE a dhíolmhú ó na ceanglais maidir le fógra a thabhairt faoi 

Státchabhair. Mar sin féin, ní féidir a shuí ag an gcéim seo cé acu atá nó nach bhfuil na 

coinníollacha uile a leagtar síos sa Rialachán seo comhlíonta. Leis an togra le haghaidh 

Cinneadh Cur Chun Feidhme ón gComhairle ní dhéantar réamhbhreith ar oibleagáid an 

Bhallstáit a áirithiú go bhfuil na rialacha maidir leis an státchabhair á gcomhlíonadh, go 

háirithe, i gcás cabhair dhíolmhaithe, Rialachán (AE) 651/2014 ón gCoimisiún. Tá an togra le 

haghaidh Cinneadh Cur chun Feidhme ón gComhairle gan dochar freisin d’oibleagáid an 

Bhallstáit fógra a thabhairt don Choimisiún faoin gcabhair sula gcuirfear i bhfeidhm í, de 

bhun Airteagal 108(3) CFAE, i gcás nach gcumhdaítear an chabhair nua le blocdhíolúine. 

2. BUNÚS DLÍ, COIMHDEACHT AGUS COMHRÉIREACHT 

• Bunús dlí 

Airteagal 19 de Threoir 2003/96/CE ón gComhairle. 

• Coimhdeacht (i gcás inniúlacht neamheisiach)  

Níl an réimse cánach indírí a chumhdaítear le hAirteagal 113 CFAE ann féin faoi inniúlacht 

eisiach an Aontais Eorpaigh de réir bhrí Airteagal 3 den Chonradh. 

 
1 COM/2021/563 final: Togra le haghaidh TREOIR ÓN gCOMHAIRLE lena ndéantar athstruchtúrú ar 

chreat an Aontais le haghaidh cáin a ghearradh ar tháirgí fuinnimh agus ar leictreachas (athmhúnlú). 

Os a choinne sin, de bhun Airteagal 19 de Threoir 2003/96/CE, tugadh inniúlacht eisiach don 

Chomhairle, mar ábhar dlí thánaistigh, chun Ballstát a údarú le díolúintí nó laghduithe sa 

bhreis a thabhairt isteach de réir bhrí na forála sin. Dá bhrí sin, ní féidir leis na Ballstáit iad 

féin a chur in ionad na Comhairle. Mar thoradh air sin, níl prionsabal na coimhdeachta 

infheidhme maidir leis an togra le haghaidh Cinneadh Cur Chun Feidhme ón gComhairle. In 

aon chás, ó tharla nach dréachtghníomh reachtach an gníomh seo, níor cheart é a tharchur 

chuig Parlaimintí náisiúnta de bhun Phrótacal Uimh. 2 a ghabhann leis na Conarthaí lena 

athbhreithniú maidir lena chomhlíontacht le prionsabal na coimhdeachta. 

Prionsabal na comhréireachta 

Leis an togra seo urramaítear prionsabal na comhréireachta. Ní théann an laghdú cánach seo 

thar a bhfuil riachtanach chun an cuspóir atá i gceist a bhaint amach. 

An rogha ionstraimí 

An ionstraim atá beartaithe: Cinneadh cur chun feidhme ón gComhairle. 

Déantar foráil in Airteagal 19 de Threoir 2003/96 maidir leis an gcineál sin birt, agus maidir 

leis sin amháin. 

3. TORTHAÍ AR MHEASTÓIREACHTAÍ EX POST, AR 

CHOMHAIRLIÚCHÁIN LEIS NA PÁIRTITHE LEASMHARA AGUS AR 

MHEASÚNUITHE TIONCHAIR 

• Meastóireachtaí ex post/seiceálacha oiriúnachta ar an reachtaíocht atá ann 

cheana 

Ní cheanglaítear leis an mbeart aon mheastóireacht a dhéanamh ar an reachtaíocht atá ann faoi 

láthair. 

• Comhairliúcháin leis na páirtithe leasmhara 

Is éard atá sa togra laghdú cánach a bhaineann leis an bhFrainc amháin. 

• Bailiú agus úsáid saineolais 

Níor úsáideadh aon saineolas seachtrach. 

• Measúnú tionchair 

Ní dhearnadh aon mheasúnú tionchair. 

• Oiriúnacht rialála agus simpliú 

Ní dhéantar foráil leis an mbeart maidir le simpliú. Is toradh é ar an iarraidh a rinne an 

Fhrainc agus baineann sé leis an mBallstát sin amháin. 

• Cearta bunúsacha 

Ní dhéanann an beart difear do chearta bunúsacha. 

4. IMPLEACHTAÍ BUISÉADACHA 

Ní chuireann an beart aon ualach airgeadais ná riaracháin ar an Aontas. Dá bhrí sin, níl aon 

tionchar ag an togra ar bhuiséad an Aontais. 

5. EILIMINTÍ EILE 

• Pleananna cur chun feidhme, agus socruithe faireacháin, meastóireachta agus 

tuairiscithe 

Níl aon ghá le plean cur chun feidhme. Baineann an togra seo le húdarú maidir le laghdú 

cánach le haghaidh Ballstát aonair ar a iarraidh féin. Soláthraítear é le haghaidh tréimhse 

theoranta 4 bliana. Beidh an ráta cánach a mbeidh feidhm aige níos airde ná an t-íosleibhéal 

cánachais a leagtar amach leis an Treoir maidir le Cánachas Fuinnimh. Is féidir meastóireacht 

a dhéanamh ar an mbeart i gcás iarraidh ar athnuachan tar éis dhul in éag na tréimhse 4 bliana. 

Achoimre ar na bearta atá molta 

Tá sé beartaithe ag an gCoimisiún laghdú cánach EUR 10 in aghaidh gach 1 000 l a údarú go 

dtí an 31 Nollaig 2028, rud a ligfidh don Fhrainc ráta laghdaithe cánachais a chur i bhfeidhm 

maidir le peitreal gan luaidhe a úsáidtear mar bhreosla mótair agus a ídítear i ranna na 

Corsaice. 

2025/0029 (NLE) 

Togra le haghaidh 

CINNEADH CUR CHUN FEIDHME ÓN gCOMHAIRLE 

lena n-údaraítear don Fhrainc ráta laghdaithe cánachais a chur i bhfeidhm maidir le 

peitreal gan luaidhe a úsáidtear mar bhreosla mótair agus a ídítear i ranna na Corsaice i 

gcomhréir le hAirteagal 19 de Threoir 2003/96/CE 

TÁ COMHAIRLE AN AONTAIS EORPAIGH, 

Ag féachaint don Chonradh ar Fheidhmiú an Aontais Eorpaigh, 

Ag féachaint do Threoir 2003/96/CE ón gComhairle an 27 Deireadh Fómhair 2003 lena 

ndéantar athstruchtúrú ar chreat an Comhphobail maidir le cánachas ar tháirgí fuinnimh agus 

ar leictreachas1, agus go háirithe Airteagal 19(1) de, 

Ag féachaint don togra ón gCoimisiún Eorpach, 

De bharr an mhéid seo a leanas: 

(1) Le Cinneadh 2007/880/CE2 agus Cinntí Cur Chun Feidhme 2013/192/AE3 agus 

2019/372/AE4 ón gComhairle, údaraíodh don Fhrainc ráta laghdaithe cánachais a chur 

i bhfeidhm maidir le peitreal gan luaidhe a úsáidtear mar bhreosla mótair agus a ídítear 

i ranna na Corsaice i gcomhréir le hAirteagal 19 de Threoir 2003/96/CE. 

(2) Le litir dar dáta an 31 Deireadh Fómhair 2024, d’iarr an Fhrainc údarú chun ráta 

laghdaithe cánach fuinnimh a chur i bhfeidhm maidir le peitreal gan luaidhe a 

úsáidtear mar bhreosla mótair trí shíneadh a chur le cleachtas a leantar faoi Chinneadh 

2007/880/CE agus faoi Chinntí Cur Chun Feidhme 2013/192/AE agus 2019/372/AE. 

Is é EUR 1 in aghaidh an heictilítir an laghdú. Iarradh an t-údarú ar feadh tréimhse ón 

1 Eanáir 2025 go dtí an 31 Nollaig 2028. Sa Chorsaic, tá an costas a bhaineann le 

peitreal gan luaidhe a sholáthar don réamhchúirt i bhfad níos airde ná mar atá i mórthír 

na Fraince, agus tá na praghsanna deiridh os cionn EUR 0,10 in aghaidh an lítir níos 

airde ná na praghsanna deiridh ar an mórthír. 

(3) Tríd an gcáin ar pheitreal gan luaidhe a iompraíonn tomhaltóirí sa Chorsaic a laghdú, 

cuirfear na tomhaltóirí lena mbaineann ar bhonn níos cothroime leo siúd ar an mórthír. 

 
1 IO L 283, 31.10.2003, lch. 51, ELI: http://data.europa.eu/eli/dir/2003/96/oj.  
2 Cinneadh 2007/880/CE ón gComhairle an 20 Nollaig 2007 lena n-údaraítear don Fhrainc ráta 

laghdaithe cánachais a chur i bhfeidhm maidir le peitreal gan luaidhe a úsáidtear mar bhreosla mótair 

agus a ídítear i ranna na Corsaice i gcomhréir le hAirteagal 19 de Threoir 2003/96/CE (IO L 346, 

29.12.2007, lch. 15, ELI: http://data.europa.eu/eli/dec/2007/880/oj). 
3 Cinneadh Cur Chun Feidhme 2013/192/AE ón gComhairle an 22 Aibreán 2013 lena n-údaraítear do 

Phoblacht na Fraince ráta laghdaithe cánachais a chur i bhfeidhm maidir le peitreal gan luaidhe a 

úsáidtear mar bhreosla mótair agus a ídítear i ranna na Corsaice i gcomhréir le hAirteagal 19 de 

Threoir 2003/96/CE (IO L 113, 25.4.2013, lch. 15, ELI: http://data.europa.eu/eli/dec/2007/880/oj). 
4 Cinneadh Cur Chun Feidhme (AE) 2019/372 ón gComhairle an 5 Márta 2019 lena n-údaraítear don 

Fhrainc ráta laghdaithe cánachais a chur i bhfeidhm maidir le peitreal gan luaidhe a úsáidtear mar 

bhreosla mótair agus a ídítear i ranna na Corsaice i gcomhréir le hAirteagal 19 de Threoir 2003/96/CE 

(IO L 68, 8.3.2019, lch. 5, ELI: http://data.europa.eu/eli/dec_impl/2019/372/oj). 

Dá bhrí sin, comhlíontar leis an mbeart cuspóirí de chuid an bheartais réigiúnaigh agus 

comhtháthaithe. 

(4) Níl an laghdú cánach níos mó ná an méid is gá chun foráil a dhéanamh maidir leis na 

costais bhreise iompair agus dáileacháin a íocann tomhaltóirí sa Chorsaic. 

(5) Comhlíonann an leibhéal deiridh cánachais na híosrátaí a leagtar síos i dTreoir 

2003/96/CE, arb é atá ann faoi láthair EUR 359 in aghaidh gach 1 000 lítear (nó 

EUR 35,90 in aghaidh an heictilítir). 

(6) I bhfianaise chineál iargúlta agus oileánach na ranna a bhfuil feidhm ag an leibhéal 

deiridh cánachais maidir leo agus an laghdaithe mheasartha ar an ráta — atá, thairis 

sin, an-ard i gcomparáid leis an íosleibhéal a leagtar amach i dTreoir 2003/96/CE — ní 

bheidh aon ghluaiseacht a bhaineann go sonrach le soláthar breosla mar thoradh ar an 

mbeart a iarrtar. 

(7) Dá bhrí sin, tá an beart inghlactha ó thaobh fheidhmiú cuí an mhargaidh inmheánaigh 

de agus ó thaobh an ghá iomaíocht chóir a áirithiú agus níl sé ar neamhréir le beartais 

sláinte, chomhshaoil, fuinnimh ná iompair an Aontais. 

(8) Ba cheart, dá bhrí sin, an Fhrainc a údarú, de bhun Airteagal 19(2) de Threoir 

2003/96/CE, ráta laghdaithe cánachais a chur i bhfeidhm maidir le peitreal gan luaidhe 

a úsáidtear mar bhreosla mótair agus a ídítear sa Chorsaic.  

(9) Ba cheart a áirithiú gur féidir leis an bhFrainc an laghdú sonrach lena mbaineann an 

Cinneadh seo a chur i bhfeidhm ón 1 Eanáir 2025, á leanúint gan uaim ó na 

réamhshocruithe faoi Chinneadh Cur Chun Feidhme (AE) 2019/372/AE. Ba cheart, dá 

bhrí sin, an t-údarú a iarradh a dheonú le héifeacht ón 1 Eanáir 2025. 

(10) I gcomhréir le hAirteagal 19(2) de Threoir 2003/96/CE, tá gach údarú a dheonaítear 

faoin bhforáil sin le bheith teoranta go docht ó thaobh ama de. 

(11) Chun leibhéal leordhóthanach cinnteachta a áirithiú do na ranna lena mbaineann, ba 

cheart an t-údarú a dheonú ar feadh tréimhse 4 bliana. Mar sin féin, chun nach 

ndéanfar dochar d’fhorbairtí ginearálta a dhéanfar amach anseo ar an gcreat dlíthiúil 

atá ann cheana, is iomchuí a fhoráil, i gcás ina ndéanfadh an Chomhairle, ag gníomhú 

di ar bhonn Airteagal 113 den Chonradh ar Fheidhmiú an Aontais Eorpaigh, córas 

ginearálta a thabhairt isteach chun cáin a ghearradh ar tháirgí fuinnimh nach ndéanfaí 

an t-údarú a oiriúnú ina leith, gur cheart an Cinneadh sin a dhul in éag an lá a 

thiocfaidh an córas sin chun bheith infheidhme. 

(12) Tá an Cinneadh seo gan dochar do chur i bhfeidhm rialacha an Aontais maidir leis an 

Státchabhair, 

TAR ÉIS AN CINNEADH SEO A GHLACADH: 

Airteagal 1 

Údaraítear leis seo don Fhrainc laghdú ar an ráta cánachais nach mó ná EUR 1 in aghaidh an 

heictilítir a chur i bhfeidhm maidir le peitreal gan luaidhe a úsáidtear mar bhreosla mótair 

agus a ídítear i ranna na Corsaice. 

Chun aon róchúiteamh a sheachaint, ní rachaidh an laghdú thar na costais bhreise a bhaineann 

le hiompar, stóráil agus dáileadh a iompraítear i ranna na Corsaice i gcomparáid le mórthír na 

Fraince. 

Comhlíonfaidh an ráta laghdaithe na hoibleagáidí a leagtar amach i dTreoir 2003/96/CE, go 

háirithe na híosrátaí dá dtagraítear in Airteagal 7 di. 

Airteagal 2 

Tiocfaidh an Cinneadh seo i bhfeidhm an dáta a thabharfar fógra faoi. 

Beidh feidhm aige ón 1 Eanáir 2025. 

Rachaidh an Cinneadh seo in éag an 31 Nollaig 2028. 

Mar sin féin, dá ndéanfadh an Chomhairle, ag gníomhú di ar bhonn Airteagal 113 den 

Chonradh ar Fheidhmiú an Aontais Eorpaigh, córas ginearálta a thabhairt isteach lena 

ngearrfaí cáin ar tháirgí fuinnimh nach ndéanfaí an t-údarú a deonaíodh in Airteagal 1 den 

Chinneadh seo a oiriúnú ina leith, rachadh an Cinneadh seo in éag an lá a thiocfaidh an córas 

sin chun bheith infheidhme. 

Airteagal 3 

Is chuig Poblacht na Fraince a dhírítear an Cinneadh seo. 

Arna dhéanamh sa Bhruiséil, 

 Thar ceann na Comhairle 

 An tUachtarán 

